
liebi Lyt, wo do voorne hogge 
unseri Uussprooch isch nid grad bsunders drogge 

bevor ihr nass wärdet, bitte reklamiere 
denn wärde mir Partikelfilter montiere 

 
d’Saskia Frei isch root vor Wuet 

doorum nimmt si jetz dr Huet 
wie’s ooni Politik witer goot 

do waiss ihre Maa sicher beschtens Root 
 

dr Chris von Rohr het e bitz e Magge 
är zaigt am Fäärnsee sini Fuudibagge 

mir zwai begriesse das Verhalte 
si Fiidle ka wenigschtens d’Schnuure halte 

 
d’Calmy-Rey, macht es Gschrei 

wäg dr Folterei, vo dr CIA 
es git no schlimmers, das waiss dr Deiss 

lueg Black’n’Blond, uff SF1 
 

bym Ballett hoggt vor uns so n’e bleedi Henne 
wo dr stäärbendi Schwan äntlig stirbt, foot si afo flenne 

dernoo froogt si uns mit zitterige Lippe 
jeemernai, het dä eppe d’Voogelgrippe 

 
mir hän e bitz Hemmige, iine z’saage 

dass mir amigs Windle traage 
aber soo könne mir, egal, wenn und woo 

umme brunze, ooni e Buess z’bikoo 
 

die Haizeelbryyse, do wird’s aim schlächt 
wäg dr Granggekasse erscht rächt 

do ka’s Di männgmool scho bitz raitze 
wie z’Paris, statt mit Eel, mit Auti’s z’haitze 

 
syt däm Länderspiil, nundebuggel 

kennt me d’Veranlaagig vom Beni Huggel 
die Be-Droffene sind gar nid z’beniide 

vor allem die, mit Hemmoriide 
 
 
 



liebi Frind, dert ääne am Rhy 
an dr Fuessball-WM sin mir denn au derbyy 

mit uns als Gegner ka me lääbe 
d’Schwizer ka me schloo, uff em Platz und au drnääbe 

 
in de Yysebaane isch es jetz verbotte 

Zigis rauche, oder Jöintli z’motte 
in de Neigezüüg, au wenn anderi motze 

darf me immerno fröhlich witer kotze 
 

es Bierli, es Schnäppsli, und e Fläsche Wyy 
no e Liköör als Dessert hindedryy 

do kasch suffe und suffe, bis es Dir aafot stingge 
d’Anagela Merkel kasch aifach nid scheener dringge 

 
letschti hän mir zwai mol welle 

per SMS, bi dr SBB, so MMS Byyljee bschtelle 
bi dr Byyljee-Kontrolle isch uns s’Lache vergange 

dr Kondüktöör macht Lecher in d’Handys, mit sinere Zange 

